
Монгол  Улсын  Их  Хурлын  намрын  чуулганы 2005 оны  2 дугаар сарын 18-ны /Баасан гариг/ өдрийн хуралдаан 21.20 цагт эхлэв.

   
Хуралдааныг Монгол Улсын Их Хурлын дэд дарга Д.Лүндээжанцан нээж, гишүүдийн ирц, хэлэлцэх асуудлыг танилцуулав. 


Чуулганы үдээс өмнөх хуралдаанд ирвэл зохих 76 гишүүнээс нийт 44 гишүүн ирж, 59.4 хувийн ирцтэй байв. Үүнд:


а/Чөлөөтэй: Г.Батхүү, Н.Баяртсайхан, Л.Гансүх, Ц.Дамиран, Ц.Мөнх-Оргил, Д.Туяа, Д.Тэрбишдагва, У.Хүрэлсүх, Ц.Шаравдорж, Н.Энхбаяр 
б/Өвчтэй: Сүх.Батболд, Д.Одхүү
в/Тасалсан: Р.Амаржаргал, Т.Бадамжунай, Ц.Батаа, Б.Батбаяр, Х.Баттулга, Ж.Батхуяг, Д.Дэмбэрэл, Ц.Жаргал, Б.Жаргалсайхан, Ж.Наранцацралт, Л.Одончимэд, С.Отгонбаяр, М.Сономпил, Ц.Цэнгэл, Б.Цэрэнбалжир, О.Энхсайхан, Б.Эрдэнэбат, Р.Эрдэнэбүрэн 


НЭГ.Засгийн газрын зарим гишүүдийг огцруулах тухай
Хэлэлцэж буй асуудалтай холбогдуулан Монгол Улсын Ерөнхий сайд Ц.Элбэгдорж, УИХ-ын гишүүн, Засгийн газрын Хэрэг эрхлэх газрын дарга С.Баярцогт, УИХ-ын Тамгын газрын Ерөнхий нарийн бичгийн дарга Н.Лувсанжав, Нэгдүгээр нарийн бичгийн дарга Ж.Нарантуяа, хуулийн зөвлөх Т.Оюунчимэг нар байлцав.

Төсөл санаачлагчийн илтгэлийг Монгол Улсын Ерөнхий сайд Ц.Элбэгдорж танилцуулав. 

Илтгэлтэй холбогдуулан УИХ-ын гишүүн Д.Арвин, Л.Гүндалай нарын асуусан асуултад Ц.Элбэгдорж, С.Баярцогт нар хариулж, нэмэлт тайлбар өгөв. 

Засгийн газрын зарим гишүүнийг огцруулах тухай асуудлаар Төрийн байгуулалтын байнгын хорооноос гаргасан дүгнэлтийг УИХ-ын гишүүн Г.Адъяа, Аюулгүй  байдал, гадаад бодлогын байнгын хорооноос гаргасан дүгнэлтийг УИХ-ын гишүүн Д.Арвин нар тус тус танилцуулав. 

УИХ-ын гишүүн М.Энхсайхан асуулт асууж, Монгол Улсын Шадар сайд Ч.Улаан хариулт өгөв. 

Уг асуудлаар УИХ-ын гишүүн Э.Бат-Yүл, Л.Гүндалай, К.Саираан, Ц.Нямдорж, С.Баярцогт, Р.Гончигдорж нар санал дүгнэлтээ хэлэв. 

Д.Лүндээжанцан: Аюулгүй байдал, гадаад бодлогын байнгын хорооны саналаар Засгийн газрын гишүүн, Батлан хамгаалахын сайд Б.Эрдэнэбатыг огцруулъя гэсэн саналаар санал хураалт явуулав. 

Бүгд 


43

Зөвшөөрсөн 
42

Татгалзсан 

  1

97.7 хувийн саналаар байнгын хорооны санал дэмжигдэв. 

Д.Лүндээжанцан: Төрийн байгуулалтын байнгын хорооны саналаар Засгийн газрын гишүүн, Мэргэжлийн хяналтын асуудал эрхэлсэн сайд И.Эрдэнэбаатарыг огцруулъя гэсэн саналаар санал хураалт явуулав. 

 Бүгд 


42

Зөвшөөрсөн 
42

Татгалзсан 

  0

100.0 хувийн саналаар байнгын хорооны санал дэмжигдэв.

Д.Лүндээжанцан:  Засгийн газрын зарим гишүүнийг огцруулах тухай УИХ-ын тогтоолыг бүхэлд нь батлая гэдгээр санал хураалт явуулав. 

Бүгд 


43

Зөвшөөрсөн 
39

Татгалзсан 

  4

90.7 хувийн саналаар УИХ-ын тогтоол батлагдав. 

Д.Лүндээжанцан: Хуулийн дагаж мөрдөх хугацааг 2 дугаар сарын 18-ны өдрөөс эхлэх гэсэн томъёоллоор санал хураалт явуулав. 

Бүгд 


43

Зөвшөөрсөн 
39

Татгалзсан 

  4

90.7 хувийн саналаар хуулийн дагаж мөрдөх хугацааг батлав.

УИХ-ын дэд дарга Д.Лүндээжанцан Засгийн газрын зарим гишүүнийг огцруулах тухай Монгол Улсын Их Хурлын тогтоолын эцсийн найруулгыг уншиж танилцуулав. Эцсийн найруулгатай холбогдуулан УИХ-ын гишүүдээс санал гаргасангүй. УИХ-ын гишүүд Монгол Улсын Их Хурлын тогтоолын эцсийн найруулгыг сонсов. 

Хуралдаан 22.35 цагт өндөрлөв. 

ТЭМДЭГЛЭЛТЭЙ ТАНИЛЦСАН:

УИХ-ЫН ТАМГЫН ГАЗРЫН

ЕРӨНХИЙ НАРИЙН БИЧГИЙН

ДАРГА 






Н.ЛУВСАНЖАВ

ТЭМДЭГЛЭЛ ХӨТӨЛСӨН:

ХУРАЛДААНЫ НАРИЙН

БИЧГИЙН ДАРГА 





С.ЭРДЭНЭЧИМЭГ

   МОНГОЛ УЛСЫН ИХ ХУРЛЫН НАМРЫН ЧУУЛГАНЫ 

          2005 ОНЫ 2 ДУГААР САРЫН 18-НЫ ӨДРИЙН 

           ХУРАЛДААНЫ ДЭЛГЭРЭНГYЙ ТЭМДЭГЛЭЛ

Д.Лүндээжанцан: Гишүүд байраа эзэлж, асуудал оруулж байгаа Ерөнхий сайд ирэх хэрэгтэй байна. Их Хурлын гишүүдийн үдшийн амгаланг айлтгая. Өнөөдрийн УИХ-ын намрын чуулганы 2005 оны 2 дугаар сарын 18-ны өдрийн нэгдсэн хуралдааны ирцийг танилцуулъя. Хуралдаанд одоо 35 гишүүн болоод байна, нилээд хэдэн гишүүн картаа хийгээгүй сугалсан байна. За энд байгаа гишүүд картаа хийхгүй ирцэнд орохгүй байгаагийн шалтгааныг сонсмоор байна. 

35 гишүүн ирцэнд ороод байна, ер нь 42 гишүүн байна одоогоор танхимд. Бат-Эрдэнэ гишүүн, Батбаатар гишүүн, Н.Батбаяр гишүүн, Гантөмөр гишүүн, Ламбаа гишүүн, Мөнхтуяа гишүүн, М.Энхсайхан гишүүн нар танхимд байгаа, ирцэнд орохгүй байна. Тэгэхээр одоо тайлбар сонсох уу. 

Ирц 41 гишүүн ирж, 55.4 хувийн ирцтэй байна. Ийм учраас УИХ-ын намрын чуулганы 2005 оны 2 дугаар сарын 18-ны өдрийн нэгдсэн хуралдааныг нээснийг мэдэгдье. Өнөөдрийн чуулганы нэгдсэн хуралдааны хэлэлцэх асуудлыг танилцуулъя. Засгийн газрын зарим гишүүнийг огцруулах тухай асуудал байгаа. За энэ дээр нэг зүйлийг хэлэхэд УИХ-ын даргын биеийн эрүүл мэнд чуулганыг даргалах бололцоогүйгээс биеийнх нь байдал тааруу байгаа учраас би, Төрийн байгуулалтын байнгын хороо, Аюулгүй байдал, гадаад бодлогын байнгын хороо хуралдсан. Ингээд хоёр хорооны хуралдаанаас шийдвэр гарсны дагуу нэгдсэн хуралдааныг зохион байгуулах шаардлага гараад ирээд хуралдааныг явуулах болж байна.

Хоёрдугаарт энэ Засгийн газрын зарим гишүүнийг огцруулах асуудлыг Ерөнхий сайд өргөн барьсан байгаа. За ингээд энэтэй холбогдуулаад Засгийн газрын хоёр гишүүн, УИХ-ын гишүүн, Засгийн газрын гишүүн, Батлан хамгаалахын сайд Б.Эрдэнэбат, Засгийн газрын гишүүн, мэргэжлийн хяналтын асуудал эрхэлсэн сайд И.Эрдэнэбаатар нарыг байлцуулах, урих ийм шаардлагатай байна. Тамгын газар, Хэрэг эрхлэх газар хоёр зохион байгуулалтын арга хэмжээ авсан уу. Тайлбар сонсоё. Хоёр сайд алга байна. 

Н.Лувсанжав: Өнөөдрийн байнгын хорооны хуралдаан, нэгдсэн хуралдааны талаар Эрдэнэбат сайд, Эрдэнэбаатар сайд нарт зар хүргэх асуудлыг манай Хуралдаан зохион байгуулах албаныхан хөөцөлдсөн. Эрдэнэбат гишүүний туслах Энхмөнхөд хэлсэн, Зэвсэгт хүчний жанжин штабын шуурхай жижүүрт мөн хэлсэн. Эрдэнэбаатар сайдын хувьд утсаа ерөөсөө авахгүй байгаа, энэ хоёр сайд аль аль нь утсаа авахгүй байна. Мэргэжлийн хяналтын газрын дарга Батбаатарт энэ талаар хэлсэн. Ингээд олдохгүй байна, гэр рүү нь хүн явуулж байна гэж хэлсэн байгаа. Засгийн газрын Хэрэг эрхлэх газрын шуурхай жижүүр, мөн Хэрэг эрхлэх газарт энийг хэлсэн, мөн давхар энэвгээр хөөцөлдөөд зар хүргэж чадахгүй байгаа. 

Д.Лүндээжанцан: Засгийн газрын гишүүддээ хэлсэн үү. За Баярцогт гишүүнд үг өгье. 

С.Баярцогт: Засгийн газрын шуурхайгаар өдрөөс хойш яриад холбоо барьж чадахгүй байгаа. Батлан хамгаалах яамны жижүүр Шагдарсүрэн гуайд хэлээд бас яриулж байгаа. Тэгээд Мэргэжлийн хяналтын албаны даргад нь бас тэндээ конторлодог учраас Эрдэнэбаатар сайдын хувьд бас асуудал тавьж олоорой гэсэн тийм асуудал тавьсан байгаа. Байнга холбоо барьж байгаа утаснууд нь холбогдохгүй байгаа. 

Д.Лүндээжанцан: За одоо манай хуулинд чинь өөрсдийн заавал байлцуулна гэсэн заалт бий юу, байхгүй юу. Тамгын газраас лавлагаа авч байна. 

Н.Лувсанжав: Засгийн газрын гишүүнийг огцруулах асуудлыг хэлэлцэхэд Засгийн газрын гишүүнийг заавал байлцуулна гэсэн ийм хууль заалт дэгд болоод хуульд заалт байхгүй байгаа. 

Д.Лүндээжанцан: За ингээд хэлэлцэх асуудалдаа оръё. Засгийн газрын зарим гишүүнийг огцруулах тухай Ерөнхий сайдын саналыг хэлэлцье. Ерөнхий сайд Элбэгдоржийг индэрт уръя. 

Ц.Элбэгдорж: УИХ-ын дарга, эрхэм гишүүд ээ. 

Засгийн газрын тухай хуулийн 17 дугаар зүйлийн 3-т Засгийн газар үйл ажиллагаагаа танхимын зохион байгуулалтаар хэрэгжүүлэх тухай болон мөн хуулийн 24 дүгээр зүйлийн 4-т Засгийн газрын гишүүн аливаа хэлбэрээр албан ёсны байр сууриа илэрхийлэхдээ Ерөнхий сайдын бодлогыг баримтална гэж заасан байдаг. Дээрх хуулийн заалтыг үйл ажиллагаандаа мөрдлөг болгож ажиллахыг Засгийн газрын гишүүдэд түүний дотор Эх орон намаас хуучнаар Эх орон-МАШСН-аас Засгийн газрын гишүүнээр ажиллаж байгаа сайдуудад Ерөнхий сайд болон Засгийн газрын байр суурьтай үл нийцсэн мэдэгдэл хийх тийм үйл ажиллагаа явуулахгүй байхыг биечлэн анхааруулж байсан. 

Түүнчлэн Эх орон намын улс төрийн зөвлөл өнөөгийн Засгийн газрын хувьд улс төрийн сөрөг хүчний байр суурийг хатуу баримтлахаа хариуцлагатайгаар мэдэгдсэн мэдэгдэлтэй холбогдуулан тус намын дарга Засгийн газрын гишүүн Б.Эрдэнэбат, мөн намын улс төрийн гишүүн, Засгийн газрын гишүүн И.Эрдэнэбаатар нарыг Засгийн газрын гишүүн, сайдын үүрэгт ажлаас чөлөөлөх шаардлага үүсч байгааг өөрсдөд нь мэдэгдсэн. Тэд өргөдөл гаргахгүй Засгийн газрын үүрэгт ажлаас чөлөөлөгдөхгүй гэдгээ илэрхийлсэн. Мөн Засгийн газрын тус хоёр гишүүдээс Засгийн газрын бусад гишүүдтэй хамтран нэгэн танхим болж Засгийн газрын болон Ерөнхий сайдын бодлогыг баримтлан ажиллаж чадахаа бичгээр илэрхийлэхийг хүсэхэд тэд бас татгалзсан хариу өгсөн юм. 

Иймээс Засгийн газрын болон Ерөнхий сайдын бодлогын хувьд сөрөг байр суурьтай байгаа Засгийн газрын гишүүн, Батлан хамгаалахын сайд Б.Эрдэнэбат, Засгийн газрын гишүүн, Монгол Улсын сайд И.Эрдэнэбаатар нартай цаашид хамтран ажиллах боломжгүй болж байна гэж үзэж Засгийн газрын тухай хуулийн 23 дугаар зүйлийн 1 дэх хэсгийн 1 дэх заалтад заасан бүрэн эрхийнхээ дагуу тэдгээрийг огцруулах саналыг биечлэн хоёр удаа, бичгээр нэг удаа, Монгол Улсын Ерөнхийлөгчид тус тус танилцуулж санал солилцсон. 

Хууль болон Улсын Дээд шүүхийн тайлбарт зөвшилцөх гэдгийг санал солилцох гэж заасны дагуу болон Ерөнхий сайд уг асуудлыг Ерөнхийлөгчтэй 7 хоногийн дотор зөвшилцөж чадаагүй бол УИХ-д өөрөө өргөн мэдүүлнэ гэж Монгол Улсын Yндсэн хуулинд заасныг үндэслэн уул асуудлыг УИХ-д өргөн мэдүүлж байна. Дээрх асуудлаар Монгол Улсын Ерөнхийлөгчөөс УИХ-д болон УИХ-ын даргаас ирүүлсэн бичгүүдэд тодорхой тайлбар гаргасан болно. 

УИХ-ын эрхэм гишүүд ээ. 

Монгол Улсын Yндсэн хууль болон Засгийн газрын хуульд заасан Ерөнхий сайд Засгийн газрыг удирдаж төрийн хууль биелүүлэх ажлыг УИХ-ын өмнө хариуцна гэснийг хүндэтгэн үзэж УИХ-аар шийдвэрлүүлэхээр хуульд заасан бүрэн эрхийнхээ дагуу оруулж байгаа уг асуудлыг хэлэлцэн шийдвэрлэж өгөхийг хүсье. Анхаарал тавьсанд баярлалаа. 

Д.Лүндээжанцан: За Ерөнхий сайдад баярлалаа. Саналтай холбогдуулан асуулт асуух гишүүд нэрсээ ирүүлнэ үү. Арвин гишүүн байна, Арвин гишүүнээр асуултыг тасаллаа. За ингээд Арвин гишүүнийг асуултаа асуухыг урьж байна. 

Д.Арвин: Баярлалаа. Монголын төр бол тасралтгүй явах ёстой, энэ утгаараа Засгийн газар Ерөнхийлөгчтэй зөвшилцөх талаар ямар ямар арга хэмжээнүүд авсан бэ гэдэг талаар асуумаар байна. 

Д.Лүндээжанцан: За асуултанд хариулъя. Ерөнхий сайд эхлээд хариулах уу. 

Ц.Элбэгдорж: Ерөнхийлөгчтэй хуульд заасны дагуу зөвшилцөхөөр албан бичиг хүргүүлсэн. Биеэр орж Ерөнхийлөгчийн асуусан асуулт, энэ сайдуудыг огцруулах болж байгаа шалтгааны талаар тайлбарлаж ярилцсан. Тэгээд Ерөнхийлөгч бол энэ шалтгааны талаар бас асуусан, энэ шалтгаануудыг тайлбарласан. Ер нь нэг зүйлийг хэлэхэд хуулинд Засгийн газрын гишүүнийг огцруулах дээр ямар нэгэн тийм хуулийн үндэслэл заагаагүй байдаг, хуулийн заалт байгаа. Та бүхэн бүгдээрээ мэдэж байгаа томилуулах дээр нь ямар нэгэн хуулийн заалт байдаггүй. Түүнтэй адилхан томилуулах, огцруулах гэдэг бол Ерөнхий сайдын нэг баг болж ажиллах гэж байгаа хүмүүсийнхээ хувьд оруулдаг онцгой бүрэн эрхийнх нь хувьд Yндсэн хууль болон бусад хуулиудад энэ харилцааг ингэж хуульчлан зохицуулж өгсөн байдаг. 

Ерөнхийлөгчтэй энэ асуудлаар 7 хоногийн дотор хуулийн дагуу зөвшилцөх ёстой. Тэгээд 7 хоног өнгөрсөн, Ерөнхийлөгч бичгээр хариу өгөхгүй, нэгэнт 7 хоног өнгөрч байгаа учраас та бүхэн хуулийнхаа дагуу энэ асуудлыг Ерөнхий сайдын хувьд УИХ-д өргөн хэлэлцүүлэх ийм боломж байгаа. Тэгэхдээ би бичгээр хариу өгөхгүй гэсэн. Тэгэхээр зөвшилцөнө гэдгийг санал солилцоно гэж үзсэн байгаа. 7 хоногийн дотор одоо зөвшилцөж чадаагүй бол УИХ-д өөрөө өргөн мэдүүлнэ гэсэн энэ асуудлыг өөрөө өргөн мэдүүлэхээр Ерөнхий сайдын бүрэн эрхэд заасан байдаг. Yүний дагуу УИХ-д өргөн мэдүүлсэн. 

За өчигдөр энэ өргөн мэдүүлсэн асуудалтай холбоотойгоор УИХ-ын даргаас миний нэр дээр бичиг ирүүлсэн. Тэнд Ерөнхийлөгч энэ хоёр сайдын асуудлаар бас УИХ-д санал оруулсантай холбогдуулан УИХ-д бичиг ирүүлсэн юм билээ. Тэгээд тэнд зөвшилцөл явагдаагүй байна, огцруулах хууль зүйн үндэслэл байхгүй байна гэж заасан байна. Тэгэхээр эдгээр асуудлыг анхааран үзэж шаардлагатай арга хэмжээг бүрэн эрхийнхээ дагуу авна уу гэсэн ийм бичиг ирүүлсэн байгаа. Тэгээд энэ бичигт УИХ-ын даргад хандан мөн тодорхой тайлбаруудыг гаргаж өгсөн. Зөвшилцөл хуулийн дагуу явагдсан, хууль дээр заасны дагуу зөвшилцөж чадаагүй, зөвшилцөж чадаагүй учраас тэр заасан хоног өнгөрсөн учраас УИХ-д өргөн мэдүүлсэн байгаа. Огцруулах хууль зүйн үндэслэлийн хувьд би түрүү тайлбарлаж хэлсэн, огцруулах асуудал дээр хууль зүйн үндэслэл байхгүй. 

Ер нь танхимаар ажиллана гэдэг бол бодлого нэг байна гэсэн үг, шийдвэр нэг байна гэсэн үг, тэнд нэг бодлого, нэг удирдлага байна гэсэн үг. Нэгэнт одоо Засгийн газрынхаа эрх зүйн чадамжинд эргэлзсэн, Засгийн газрынхаа үйл ажиллагаанд сөрөг байр суурьтай байхаа илэрхийлсэн ийм нөхцөлд Засгийн газрын гишүүнд хандаж одоо танхимаар ажиллах боломж байна уу, үгүй юу гэдгийг тавих нь бол Ерөнхий сайдын Засгийн газрыг удирдаж байгаагийн хувьд миний үүрэг гэж үзэж байгаа хуулиар хүлээсэн. Тэгээд энэ хуулийн үүргийнхээ дагуу асуудлыг тавьсан. Ер нь бол Засгийн газрын гишүүнд Ерөнхий сайд нь ингэж асуудал тавихад өөрсдөө тийм байр суурийг тэднийг төлөөлж байгаа нам нь илэрхийлсэн тохиолдолд тэр Засгийн газрын гишүүд өөрсдөө огцрох өргөдлөө гаргаад үүнийх нь дагуу асуудлыг шийдэх ёстой л доо. Бусад хууль тогтсон, ардчилсан гэж үздэг улс орнууд тийм байдаг. Би хувьдаа Монгол Улсын хувьд ч тийм гэж ойлгож байгаа. Тэгээд нэгэнт огцрох өргөдлөө өгөхийг хүссэн, ингээд хамтарч ажиллаж чадахгүй бол огцрох өргөдлөө өгөө гэсэн. Өгөхгүй гэдгээ тайлбарласан, за ер нь олон удаа уулзаж ярилцаж, энэ асуудлаар ярих гэсэн бас зарим үед олддоггүй, ирдэггүй ийм хандлагууд олон байдаг л даа. Дараа нь үнэхээр хамтарч ажиллая гэж байгаа бол нэг бол хамтарч ажиллана гэдгээ илэрхийлж, хууль хэрэгжүүлж ажиллана, нэг баг болж ажиллана, тэр гаргасан мэдэгдлүүд маань алдаа болсон байна гэдгээ илэрхийлж бичгээр асуудлаа тавь, өргөдөл өгч чадахгүй бол, тэгээд бичгээр асуудлаа ирүүлээгүй. Бас нилээн хэдэн удаа уулзаж ярилцаж энэ асуудлыг тавьсан. Нэгэнт бичгээр асуудлаар ирүүлээгүй, тэгээд одоо зам нийлж ажиллаж чадахгүй боллоо гэдгээ илэрхийлээд байгаа энэ улсуудын хувьд Засгийн газрыг нэг баг болгож танхимын зарчмаар удирдах үүргийг хуулиар хүлээсний хувьд би энэ асуудлыг УИХ-д тавихаас өөр аргагүй байгаа. Тэгээд энэ асуудлыг Ерөнхийлөгчтэй зөвшилцсөн.

Ер нь Ерөнхийлөгч болон УИХ-ын даргад явуулсан бичиг дээр маш тодорхой дурьдсан байгаа. Монгол Улсын Yндсэн хуулинд Засгийн газрын гишүүнийг томилуулах, чөлөөлөхтэй холбогдсон, огцруулахтай холбогдсон харилцаа бол Ерөнхий сайдад байхаар зааж өгсөн байгаа. Ер нь Yндсэн хуулинд нэмэлт, өөрчлөлт оруулж байхдаа тэрийг дагаж гарч байсан өмнө нь байсан Засгийн газрын хуулинд Yндсэн хуульдаа нийцүүлэх ажлуудаа хийгээгүй юм байна лээ. Засгийн газрын хуулинд бол тэр зөвшилцөх гэдэг асуудал байгаа учраас тэрхуулийн дагуу бас ажил зохион байгуулж зөвшилцлийг явуулах гэж оролдсон. Бичгээр нэгэнт хариу өгсөн учраас надад бичгээр хариу ирүүлнэ гэж хүлээсэн, 7 хоног хүлээсэн. Ерөнхий сайдын хувьд Батлан хамгаалахын яамныхаа сайдтай, мөн ажил хариуцсан сайдтайгаа уулзаж ярилцах, асуудал зөвлөлдөх ийм шаардлагууд байнга гарч байгаа. Тэгээд тэр бүр одоо энэ асуудал үүссэн, ер нь энэ асуудлыг үүсгэж байх тэр үеээсээ хойш уулзах, тэр нөгөө асуудал ярилцах, нэгдмэл байр суурьтай байх энэ үйл ажиллагаанууд бол үнэхээр зарчмын хувьд алдагдсан гэдгийг хэлэх ёстой гэж бодож байна. 

Ерөнхийлөгчтэй энэ асуудлыг орж тайлбарлах гэж хэд хэдэн удаа асуудал тавьсан, хоёр удаа аз таарч биечилж уулзаж тайлбарласан байгаа. Өнөөдөр энэ албан бичгийг хүргэж өгч, энэ тайлбараа хүргэж өгөөд тайлбарлах гэсэн харамсалтай нь уулзаж чадаагүй. Тэр бүү хэл өргөөнд нь очсон уулзаж чадаагүй. Ер нь энэ асуудал бол хуулийн дагуу явах ёстой. Би хувьдаа Засгийн газрын гишүүд болон төрийн албан тушаалтнуудаас нэг л зүйлийг хүсдэг, хуулиа хэрэгжүүлье, хувь, хувьсгалынхаа харилцааг ялгаж харъя, амь, албаныхаа харилцааг ялгаж харъя, энэ төрийн ажил явдаг жамаараа л явах ёстой. Энэ шаардлагыг байнга тавьж ирж байгаа, ийм учраас танхимыг удирдаж ажиллуулах, хуулийг хэрэгжүүлэх энэ үүргийг Yндсэн хуулиар хүлээснийхээ хувьд тодорхой тайлбаруудыг Ерөнхийлөгчид болон УИХ-ын даргад гаргаж өгөөд энэ асуудлыг өнөөдөр УИХ-ын нэгдсэн хуралдааны чуулганаар оруулж хэлэлцүүлэхээр оруулж байна. Ийм л тайлбар хиймээр байна. 

Д.Лүндээжанцан: За Гүндалай гишүүн алх цохисноос хойш л. За Баярцогт гишүүн. Ерөнхий сайдын тайлбар дээр нэмэх гэж байна уу.  

С.Баярцогт: УИХ-д асуудлыг өргөн барихын тулд Ерөнхий сайд Монгол Улсын Ерөнхийлөгчтэй зөвшилцөх шаардлагатай болсон. Ингээд албан бичгээ бол 2005 оны 1 сарын 28-ны өдөр өөрөө биеэрээ гардуулж өгье гэж Ерөнхийлөгчид уулзах хүсэлт тавьсан. Ерөнхийлөгч өөр хүмүүстэй уулзаж байна гээд Ерөнхий сайдад уулзах цаг өгөөгүй. Тэгээд ажил тарахаас өмнө 16.30 цагт гараад явсан. Энэний яг зэрэгцээ Хэрэг эрхлэх газраас энэ зөвшилцөх бичгийг хүргэж өгөх нь зүйтэй гэж үзээд манай бичиг хэргийн ажилтан энэ асуудлыг хөөцөлдсөн, өгч чадаагүй. Энэ талаараа бол илтгэх хуудас бичсэн байгаа. Энэ бол УИХ-ын протоколд орж тэмдэглэгдэх ёстой гэж бодож байна. 

Засгийн газрын Хэрэг эрхлэх газрын бичиг хэргийн ажилтан Цээлээ миний бие 2005 оны 1 сарын 28-ны өдрийн 15.40 цагт Ерөнхий сайдаас явуулах ЗГ/71 тоот албан бичгийг хүлээн авч 15.45 цагт Ерөнхийлөгчийн Тамгын газрын бичиг хэргийн ажилтны өрөөнд очсон боловч тус ажилтан нь өрөөндөө байгаагүй, хаалга нь түгжээтэй байсан учир өгч чадаагүй. Ерөнхийлөгчийн Тамгын газрын ажилтнуудаас бичиг хэргийн ажилтны гар утасны дугаарыг авч залгасан боловч утсаа салгасан байсан. Ингээд Ерөнхийлөгчийн Тамгын газрын ажилтан Оюунтай тааралдаж тухайн бичгийг яаралтай бичиг болохыг хэлж 15.45 цагт гарын үсэг зуруулж өгсөн. Гэтэл 10 минутын дараа Б.Оюун манай бичиг хэрэг алга байна, би яаралтай Гадаад яам орлоо хэмээн бичгийг эргүүлэн авчирч өгөхдөө бичиг хэргийн ажилтан Цэцгээгийн гар утасны дугаарыг мөн өгсөн, утсаар залгахад салгасан байсан. Ерөнхийлөгчийн Тамгын газрын бичиг хэргийн үүдэнд дахин 20 минут хүлээгээд ирэхгүй болохоор нь Ерөнхийлөгчийн туслах Монхоонд шууд оруулж өгөхөөр ороход бичиг хэргээр дамжаагүй бичгийг хүлээж авахгүй гэж хэлсэн. Энэ үед 16.30 цаг болж байсан бөгөөд байдлыг удирдлагад танилцуулаад Ерөнхийлөгчийн Тамгын газрын дарга Батхишигт шууд өгөхөөр болсон. Энэ үед Ерөнхийлөгчийн Тамгын газрын даргын туслах О.Хатанбаатар тус тоот албан бичигтэй танилцаад би даргад танилцуулъя гэж ороод гарч ирснийхээ дараа бичиг хэргийн бүртгэлд ороогүй бичгийг авахгүй гэж хүлээж аваагүй. Ийм байдлаар 18.00 цаг хүргэсэн. Эргээд Ерөнхийлөгчийн Тамгын газрын бичиг хэргийн өрөөнд очиход мөн л хаалга түгжээтэй, бичиг хэргийн ажилтны гар утас хаалттай хэвээрээ байсан. Эдгээр шалтгааны улмаас ЗГ/71 тоот албан бичгийг гардуулж өгөх бололцоо байгаагүй. Ингээд 2005 оны 1 сарын 31-ний өдрийн Даваа гаригийн үдээс хойш Ерөнхийлөгчийн Тамгын газрын бичиг хэргийн ажилтан Цэцгээ ажлын байран дээрээ ирснээр Ерөнхий сайдаас явуулсан ЗГ/71 тоот албан бичгийг албан ёсоор 14.30 цагт хүлээлгэн өгсөн. Илтгэх хуудас бичсэн Цээлээ. 

Ийм байдлаар асуудал 18 хоног сунжирсан байгаа. Мөн өнөөдөр өчигдрийн Ерөнхийлөгчийн ирүүлсэн бичигтэй холбогдуулж Их Хурлын даргын ирүүлсэн бичигт Ерөнхий сайдаас тайлбар өгсөн бичгийг бас өнөөдөр биеэрээ гардуулж өгье гээд Ерөнхий сайд санал тавьсан. Ерөнхийлөгч хүмүүстэй уулзаж байна гээд хүлээж аваагүй. Дээрээс нь үдээс хойш ажилдаа ерөөсөө ирээгүй. 

Тэгээд энэ бичгийг Ерөнхийлөгчийн Тамгын газарт албан ёсоор хүргэж өгөх ёстой. Манай бичиг хэргийн ажилтан Цээлээ мөн эндээ дурьдсан байгаа. Засгийн газрын Зохион байгуулалтын хэлтсийн бичиг хэргийн техникийн ажилтан Цээлээ миний бие 2005 оны 2 сарын 18-ны өдрийн 11.45 цагт Ерөнхий сайдаас Монгол Улсын Ерөнхийлөгчид хандаж бичсэн ЗГ/90 тоот албан бичгийг Ерөнхийлөгчийн Тамгын газрын бичиг хэргийн ажилтан Цэцгээд хүлээлгэн өгөхөөр очсон боловч тус ажилтны өрөө цоожтой байсан бөгөөд түүний дараа 12.50 цагт очиход мөн өрөө нь цоожтой байсан учир түүний гар утас руу залгахад холбогдох боломжгүй гэсэн хариу өгсөн. Ингээд үдээс хойш 14.10, 15.30, 16.45 цагт тус тус очсон боловч өрөө нь түгжээтэй байсан. 15.10 цагт Ерөнхийлөгчийн Тамгын газрын ажилтан Цэцгээ өрөөндөө байхгүй байгаа шалтгааныг тодруулахаар тус газрын хэлтсийн дарга Баярхүүг орлож ажиллаж байгаа ажилтан Амарсайханаас тодруулахад Цэцгээ нь цагаан сарын золголт хийхээр хөдөө явсан сурагтай, оронд нь албан ёсоор ажиллаж байгаа хүн байхгүй гэсэн хариу өгсөн. Энэ үед Тамгын газрын дарга, орлогч дарга, Ерөнхийлөгчийн шадар туслах бүгд байхгүй өрөө нь цоожтой байсан. 

Ингээд Yндэсний аюулгүй байдлын зөвлөлийн бичиг хэргийн ажилтан Хишигдэлгэр 10.55 цагт Монгол Улсын Хөдөлмөрийн баатар Аварзэдийн түүхэн киног бүтээх ажлыг дэмжих хүсэлтийг Засгийн газарт уламжилсан Монгол Улсын Ерөнхийлөгчийн албан тоотыг хүргэж өгсөн учраас Засгийн газрын бичиг хэргийн ажилтан Хишигдэлгэрт Ерөнхийлөгчийн Тамгын газрын бичгийг бичиг хэргийн ажлыг давхар гүйцэтгэдэг байж магадгүй гэж үзээд уг албан бичгийг өгсөн боловч Монгол Улсын Ерөнхийлөгчид өгөх албан бичгийг Ерөнхийлөгчийн Тамгын газар авах ёстой гээд аваагүй болно. Ингээд нэгэнт ажлын цаг дууссан учир Хэрэг эрхлэх газрын удирдлагуудаас өгсөн үүргийн дагуу Төрийн холбооны шууданч Оюунтуяагаар Монгол Улсын Ерөнхийлөгчид хүргүүлэхээр 18.50 цагт “маш яаралтай, гарт нь” гэсэн тэмдэглэлтэйгээр Ерөнхийлөгчийн өрөөнд хүргүүлсэн боловч хамгаалалтын ажилтан Отгонбаатар нь ажлын цаг дууссан, бичиг хэргийн дамжуулаагүй бичиг хүлээж авахгүй хэмээн буцаасан байгаа.

За ийм нөхцөл байдал хоёр дахь удаагаа давтагдаж төрийн институцүүдийн хоорондох харьцаа алдагдсан энэ үед Ерөнхий сайд өөрөө биеэрээ Ерөнхийлөгчийн өргөөнд очиж энэ бичгийг танилцуулж, ярилцах нь зүйтэй гээд очсон. Монгол Улсын Ерөнхийлөгчийн өргөө гэдэг бол Монгол Улсын хуулиар албан үүргээ тасралтгүй гүйцэтгэх ёстой гэдэг үүднээс хандаж очсон. Тэр үед Ерөнхийлөгчийн хамгаалалтын албаны хүмүүс Монгол Улсын Ерөнхийлөгч өргөөндөө байхгүй байгаа, яг одоо хаана байгааг бид нар мэдэхгүй байна, холбоо барих боломжгүй гээд 15 минут оруулаагүй ингээд буцсан. 

Ерөнхий сайд бол энэ Ерөнхийлөгч хаана байгааг мэдэхгүй байгаад сэтгэл санаа зовоод Төрийн тусгай хамгаалалтын албанд энэ байдлыг даруй судалж, тодруул гэсэн. Энэтэй холбогдуулаад өнөөдөр Төрийн тусгай хамгаалалтын орлогч дарга, хамгаалалтын хэлтсийн дарга хурандаа Тунсаг албан ёсоор протокол ирүүлсэн байгаа. Энэ протокол дотор бол төвийн жижүүрийн хяналтан дотор бол Ерөнхийлөгч 13.08 цагт өргөөндөө очсон, түүнээс хойш өргөөнөөсөө гараагүй байна гэсэн тэмдэглэл ирүүлсэн байгаа. 

Дээрээс нь Ерөнхий сайдыг очиход оруулахгүй гэдэг даалгавар авсан байсан хоёр ажилтны протоколоор бол олон зүйл бичсэн байгаа, тэгээд ерөнхий нэг зүйлийг тайлбарлаад өгье. За Ерөнхий сайд ирж байна гээд дотогш орон Ерөнхийлөгчөөс таньтай Ерөнхий сайд уулзая гэж байна, ирсэн байна гэхэд намайг тусгай гадуур ажилтай байна гэж хэл, уулзахгүй гэж хэлсэн. Ингээд ийм байдалтайгаар асуудалд хандаад зөвшилцөл явах, албан бичиг хүргэх, ер нь төрийн институцийн хоорондох харьцааны асуудал бол хувь хүний харьцаа мэтээр ойлгогдох ийм байдалд хүргэсэн байдалтай байгаа. Тэгээд тийм учраас бид нар энэ бүх зүйлийг протоколдож тэмдэглэж, энэ асуудлыг хэлэлцсэн УИХ-ын чуулганы протоколд тэмдэглүүлж үлдээх нь зүйтэй гэж үзэж байгаа юм. 

Энэ бол дараа дараагийн улс төрийн үйл ажиллагаа, явцад сургаж болох ёстой гэж ингэж үзэж байгаа. Баярлалаа. 

Д.Лүндээжанцан: Гүндалай гишүүн асуулт асуухаар нэрээ ирүүлсэн, гэхдээ энэ алх тогшсоноос хойш ирүүлсэн учраас. 

Л.Гүндалай: Дэгээрээ л явах ёстой шүү дээ, аль түрүүнд нэрээ өгсөн байхад. 

Д.Лүндээжанцан: Гишүүд зөвшөөрвөл, тэгээд дахин дахин хүмүүс асууна гээд ирвэл хариулт ч тодорхой товчхон, асуулт ч гэсэн бас тодорхой байвал сайн байна. За Гүндалай гишүүн асуултаа асуучих, тэгэхдээ хугацаа байгаа гэдгийг бодоорой. 

Л.Гүндалай: Аль болохоор бага юм яриад бага шүүмжлээрэй гэж ойлгож байна. Асуулт бол ийм байна л даа, яахав Ерөнхийлөгч олдохгүй байна гээд өнөөдөр монголын телевизээр хүртэл ярьж байна л даа. Тэгэхээр Ерөнхийлөгчөө энд 20 минут хэртээ ямар нэгэн шалтгаанаар зугатаагаад байгаа юм шиг байдлаар оруулж, гаргах гэж байгаа юм шиг ингэж ярих шаардлага байхгүй байсан гэж би бодож байна. Yнэхээр цаана нь юу болж байгаа, яаж байгааг мэдэхгүй байж эсвэл үнэхээр ажилтай байсан ч юмуу энэ нөхцөлд нь тэгээд л ирсэн чинь байхгүй байсан тийм учраас Ерөнхийлөгч буруутай, Ерөнхийлөгч нуугдаад байна, зугатаагаад байна гэсэн зүйлээр ингэж ярьж болохгүй л дээ. Тийм учраас би ялангуяа энэ Баярцогт энэ Хөөрцогтод үнэхээр хэлмээр байна л даа. 

Д.Лүндээжанцан: Асуултаа асууя. 

Л.Гүндалай: Арай ч ингэж хэлж болохгүй, энийг ингэж ярьдаг нь Баярцогтоо чиний буруу гэдэгтэй чи санал нийлж байна уу гэж асуумаар байна. 

Нөгөө талаар Ерөнхий сайдаас асуумаар байна. Ерөнхий сайд та энэ хоёр сайдыг огцруулах асуудал дээр Ерөнхийлөгчтэй санал солилцох, зөвшилцөх гэж нилээд оролдсон байна, мөн тань дээр бас шүүхээс янз бүрийн бичиг ирсэн байгаа. Тэгэхээр энэ асуудал дээр ийм түргэн заавал ч үгүй ийм шуурхай байх ёстой шаардлагатай байсан юмуу. Энэ нөхцөл байдлыг үндэслээд жаахан хүлээгээд, хараад ирэх чуулганаар ч юмуу хэлэлцэж энэ асуудлыг шийдэж болоогүй юмуу. Өчигдөрхөн л та телевизээр Батлан хамгаалах яамны сайдтайгаа монгол цэргүүдийг Иракт явахад сайхан үг хэлээд л байж байсан, тэгэхээр энэ дээр яаруу түргэн ийм байдал байгаа нөхцөлд ийм шийдвэр гаргаж өнөөдөр ийм орой болсон хойно Их Хурал заавал үгүй хуралдах, мөн Засгийн газрын Хэрэг эрхлэх газрын дарга Баярцогт иймэрхүү юм ярих шаардлага байсан юмуу. Энийг хэлж тайлбарлаж өгөөчээ гэж хүсмээр байна. 

За тэгээд би энэ хоёр сайдыг өмгөөлөөд, хамгаалаад байгаа юм биш ээ, би зүгээр зарчмын зүйлийг л яръя гэж бодсон юм. Огцруулж болно, хэний ч огцруулж болно. Тэгэхдээ энд бол та бол танхимаараа ажиллах ёстой гэж ярьж байна, тэгэхээр үнэхээр одоо таны танхим ажиллахад тийм бэрхшээлтэй байгаа гэж би хувьдаа бодож байна. Сайд нарын чинь тал нь МАХН-ын хүмүүсийн сайд нар байгаа тэд нар нилээд өөр бодлоготой байгаа байх, танхимд бэрхшээлтэй байна уу нэгдүгээрт. 

Хоёрдугаарт энэ хоёр сайдаа удалгүй мэдээж хүч түрээд огцруулах нь ойлгомжтой. Тэгэхээр оронд нь хоёр сайдын нэр мэдээж яригдаад гараад байгаа. Миний асуух гэж байгаа зүйл энд Ардчилсан намаасаа хоёр сайд тавиарай гэж асууж байна, тэгэж одоо сануулж байна, хэлж байна. Түүнээс биш өөр газраас битгий сайд тавиарай, сүүлд нь бас л дахиад л яг Ардчилсан намын хүмүүс биш бол бас л нэг өөр шүү дээ. Энэ дээр би бас таныг, санал гэх юмуу ийм санал тавьж байна. Энэ дээр өөрийнхөө саналыг хэлээч гэж хүсч байна л даа. Яг Ардчилсан намын хоёр хүнээ тавих уу, эсвэл нэг л Хувьсгалт намынх, нөгөө нь тэр ч гэдэг юмуу, эсвэл бүлгээр шийднэ гэх юмуу, бүлэг дээрээ очихоор манай дагаар орсон 25 чинь цөөнх шүү дээ. Тэгээд нөгөө чоно, нохой нар нийлсэн юм чинь мэдээж нөгөө чоно нь нохойгоо дийлэх байлгүй. Тийм учраас энэ дээр та Ардчилсан намын хоёр хүнээ даргаар тавих уу, үгүй юу гэж асууж байна. За баярлалаа. 

Д.Лүндээжанцан: За Ерөнхий сайд Элбэгдорж. 

Ц.Элбэгдорж: За тэр Захиргааны шүүхтэй холбогдсон асуудал дээр бид нар тодорхой тайлбаруудыг тухай үед нь гаргаж өгсөн байгаа. Энэ асуудал өөрөө Захиргааны шүүхийн асуудал биш. Засгийн газрын гишүүнийг огцруулахтай холбогдож явагдаж байгаа тэр үйл явц одоо болтол үргэлжилж байна. Ер нь аливаа шүүх асуудал үргэлжилж байгаа, хэлэлцэж байгаа процесс явж байгаа үед авч хэлэлцдэг, шийдвэрлэдэг тийм зүйл ерөөсөө байдаггүй юм байна. Би бас энэ одоо төр засагт олон жил ажилласан, Засгийн газрын Хэрэг эрхлэх газар олон жил ажилласан хууль, түүхээ сайн мэддэг улсуудаас олон тайлбар энэ зүйлүүд дээр гаргуулж ярилцсан. Yйл явцын нь дундуур, тэр тусмаа Засгийн газрын гишүүн, Засгийн газрын гишүүн бол улс төрийн албан тушаалтан, тэр тусмаа нэг баг болж ажиллаж ёстой. Өөрөөр ингээд санал зөрүүтэй байгаа бол, хамтарч ажиллаж чадахгүй бол одоо болъё өөрийн чинь асуудлыг Их Хуралд оруулж шийдүүлэх гэж байна гэж байхад Захиргааны хэргийн шүүх рүү өгч байгаа энэ үйлдэл бол өөрөө ёс зүйгүй үйлдэл байгаа юм л даа. Зүгээр л энэ үйлдэл нь өөрөө Ерөнхий сайдын байр суурьтай бас нийцэхгүй байгаа. Ерөнхий сайд нь шийдвэр гаргаад асуудлыг УИХ руу бүрэн эрхийнхээ дагуу оруулах гэж байхад энэнээс зөрөөд шүүхдээд явж байх явдал бол. 

Ер нь энд Монгол Улсад бид нар хууль хэрэгжүүлэх ёстой, ёс зүйтэй байх ёстой гэж хувьдаа бодож байгаа. Төрийн албаны ёс зүй гэж байдаг. Тэгээд шүүхэд өгөөд хэд хоног болоод тэндээс янз бүрийн бичиг ирснээ энэ үйл явцыг зогсоох, дундуур нь орж энэ хуулийн дагуу хэрэгжиж байгаа энэ үйл явцын дундуур хутгалдах ийм зүйл байхгүй. Бид нар бол маш тодорхой санал, тайлбаруудаа гаргаж өгсөн байгаа. Дээрээс нь Засгийн газрын гишүүнийг томилох, огцруулах, Засгийн газрыг бүрэлдүүлэхтэй холбогдсон асуудал бол Их Хурал, Засгийн газар, Ерөнхийлөгч гээд төрийн институцүүдийн хооронд Монгол Улсын Yндсэн хуулинд заагдсан тэр төрийн байгууламж, байгууллагуудын хооронд явагддаг ажил. Энэ бол ямар нэгэн шүүх дээр очиж ингэж дундаас нь зогсдог зүйл биш ээ. Бас үүнийг бид нар бүгдээрээ ойлгож байгаа. Бүгдээрээ харж байгаа, энийг тойроод ямар үйл явц яваад байгааг харж байгаа. Тийм учраас би хууль хэрэгжүүлэх үүднээс энэ үүргийг хүлээсэн үүднээс энэ асуудлыг үнэхээр болохгүй байна, оруулж энэ шийдвэрлэдэг газар нь шийдвэрлүүлье гэж байгаа. Одоо болтол шийдвэр гараагүй байгаа. Ер нь УИХ-аас Засгийн газрын гишүүнийг огцруулах, чөлөөлөх, томилох асуудлыг шийддэг ганц газар нь УИХ. Энд одоо хэлэлцүүлэг явж байна гэж ойлгож байна. 

За дээр нь тэр түрүү асуулаа, үнэхээр итгэл хүлээлгэсэн. Би хувьдаа Эрдэнэбат, Эрдэнэбаатар хоёр сайдыг энэ засаг төрийн чухал салбарыг хариуцсан ийм сайдууд болгож танхимдаа авч ажиллуулъя, хамтарч ажиллаж чадна гэж ойлгож Их Хурлаар оруулж шийдүүлж байсан. Эхнээс нь оруулж сайдуудаа томилохдоо би хэлж байсан “за нэгдмэл хариуцлагатай ажиллана шүү, хариуцлага алдаад нэгдмэл бодлого явуулахгүй бол асуудлыг тавьдаг газар нь эргэж оруулж тавина, энийгээ ойлгож байгаа биз дээ” гэж сайдуудаасаа би асууж байсан. Yнэхээр нэг баг болж ажиллана, юм хийе, энэ улс орныхоо төлөө зүтгэе гэсэн чин сэтгэлээ илэрхийлж бид нар нэг баг болсон. Харамсалтайн цаашдаа Засгийн газрын явуулж байгаа үйл ажиллагаа, бодлого, энд одоо эргэлзсэн, тээнэгэлзсэн, мэдэгдэл хийдэг, ярьдаг, бүр одоо албан ёсных нь төлөөлж байгаа намаас нь сөрөг байр суурьтай ажиллахаа илэрхийлсэн ийм бичгүүд гарч байгаа учраас энэ асуудлыг би тавихаас өөр аргагүй болсон. Эх орон-МАШСН-д хоёр суудал өглөө, хоёр сайд өглөө гэж намайг бас зэмлэх хүн ч байсан. Тухайн үед нь итгэл хүлээлгээд хамтарч ажиллаж үзсэн. Итгэл дааж чадаагүй гэж үзэж байгаа, хамтарч ажиллаж чадахгүй байна. Ийм байгаа бол оруулаад шийдүүлэх ёстой, ингэхийн тулд хууль байгаа, ингэхийн тулд Их Хурал байгаа, ингэхийн тулд энэ асуудлуудыг хуулиар зохицуулсан гэж ингэж үзэж байгаа. 

Тэр намтай холбогдсон асуулт тавьж байна, би хувьдаа энэ Засгийн газар бол Монголын ард түмний хийсэн сонголтыг хэрэгжүүлэх гэж ажиллаж байгаа. Ер нь бидний их амархан юм бол хоорондоо хэрэлдээд явах л байна, хоорондоо тэмцэлдээд явах байна, их амарханаар асуудлыг шийдье гэвэл. Хамтраад нэгдмэл бодлого гаргаад, нэг бүлэг болоод нэгэнт ард түмэн сонгосон, та нар буцаж очоод энэ ард түмний сонголт буруу байсан гэж хэлж нэгэнт бид чадахгүй, энийг өөрчлүүлж чадахгүй. Тэгэхээр үүнийг бид хуулийн хүрээнд хэрэгжүүлэх ёстой. Би энэ хэрэгжүүлэх арга замаа олоод, намын үзэл бодлын гэдэг юмуу тэр янз бүрийн зөрчил энэ бүх юмнаасаа улс орны өмнө тавигдаж байгаа асуудлыг шийдвэрлэх энэ чухал байна гэдэг дээр нэгдэж ажиллаж байгаа үзэж байгаа. Ингэхээс өөр арга алга. 

Нөгөө талд нь одоо яадаг юм хоёр хуваагаад хоорондоо хэрэлдээд 10 хэдэн жил явсан шигээ улс төржөөд явж болно. Энэнээс лав монголын ард түмэн хожихгүй, хөгжил хожихгүй, өнөөдрийн тогтвортой байдал хожихгүй. Тэгэхээр энэ үйл ажиллагааг цааш нь хэрэгжүүлэхэд бид нар үнэхээр хоёргүй сэтгэлээр ажилламаар байна. Би ч Засгийн газрын гишүүдийг томилуулж дууссан энэ УИХ дээр орж ирж үг хэлж байхдаа хэлж байсан хоёргүй сэтгэлээрээ төрийн албандаа ажиллая, сэтгэл хоёрдох юм бол үйлдэл хоёрдож байна, үүнээс муу үр дагавар гарч байна. Тодорхой салбарууд дээр ажил явахгүй байна. 

Бид энэ Засгийн газрын гишүүнийг огцруулах эсэхтэй холбоотой асуудал биш энд улс орны амин чухал асуудалтай холбоотой асуудлыг өнөөдөр ярьж баймаар байна. Маш их цаг алдаж байна, нэг бичиг хийх, нэг хүнийг олж уулзах гэж одоо хэдэн өдрөөр явах, ярилцах гэж энэ бүхнийг тайлбарлах, бүх тал руу гарч энэ тайлбаруудыг хийх гэж оролдох энэ явцад асар их цаг алдагдаж байна. Өөрөө энэ Засгийн газарт итгэдэг энэ итгэл, энэ үйл ажиллагаанд энэ итгэлд бас хүмүүсийн итгэлийг сулруулах ийм үйл явц болж хувирч байна. Бид зөвхөн энэ улс оронд, энэ танхимд байгаа биш бид чинь энэ дэлхий нийттэй хамтарч ажилладаг, улс орныхоо төлөө хөгжил дэвшлийн төлөө хамтарч ажилладаг ийм улсууд шүү дээ. Тэгэхээр шийдүүлэх ёстой асуудлыг хуулийн дагуу тавиад шийдүүлээд явах шаардлагатай.     

Дараачийн ямар нэгэн томилгоо, ямар нэгэн асуудалтай холбогдож гарч байгаа энэ асуудал дээр хамгийн гол нь тэр нам, эвсэл гэхээсээ илүү нэг баг болж ажиллах, хамтарч ажиллах гэдэг энэ л зарчмаа баръя, энэ л зарчмыг барьж дараачийн хүмүүсийн асуудал орж ирэх байх гэж бодож байна. Биднийг ингэж л ажилла гэсэн. Ийм л тайлбарыг хиймээр байна. 

Би хариултаа тодорхой өглөө гэж бодож байна. 

Д.Лүндээжанцан: За одоо саналтай холбогдуулан асуух асуулт дууслаа. Одоо энэ асуудлаар гаргасан Төрийн байгуулалтын байнгын хорооны дүгнэлтийг сонсоё, дүгнэлтийг УИХ-ын гишүүн Г.Адъяа танилцуулна. Г.Адъяа гишүүнийг индэрт уръя. 

Г.Адъяа: Улсын Их Хурлын дарга, эрхэм гишүүд ээ

 


Монгол Улсын Их Хурлын тухай хуулийн 17 дугаар зүйлийн 1 дэх хэсэг, Улсын Их Хурлын чуулганы хуралдааны дэгийн 6.7-д заасны дагуу  Засгийн газрын зарим гишүүнийг огцруулах тухай асуудлыг Төрийн байгуулалтын байнгын хороо 2005 оны 2 дугаар сарын 18-ны өдрийн хуралдаанаараа хэлэлцлээ.

 

Монгол Улсын Засгийн газрын гишүүн, мэргэжлийн хяналтын асуудал эрхэлсэн сайд Ичинхорлоогийн Эрдэнэбаатарыг огцруулах тухай Монгол Улсын Ерөнхий сайд Ц.Элбэгдоржийн саналыг тус Байнгын хорооны хуралдаанд оролцсон гишүүдийн дийлэнхи  олонхи дэмжиж, Улсын Их Хурлын нэгдсэн хуралдаанд оруулан хэлэлцүүлэх нь зүйтэй гэж үзлээ.

 


Улсын Их Хурлын эрхэм гишүүд ээ,

 


Засгийн газрын гишүүн, мэргэжлийн хяналтын асуудал эрхэлсэн сайд Ичинхорлоогийн Эрдэнэбаатарыг огцруулах тухай асуудлыг хэлэлцэн шийдвэрлэж өгөхийг Та бүхнээс хүсье. Анхаарал тавьсанд баярлалаа.

 

 
Д.Лүндээжанцан: За баярлалаа. Одоо Аюулгүй байдал, гадаад бодлогын байнгын хорооны дүгнэлтийг сонсоё. Дүгнэлтийг УИХ-ын гишүүн Д.Арвин танилцуулна. Д.Арвин гишүүнийг индэрт урьж байна.  

 

 
Д.Арвин: Улсын Их Хурлын дарга, эрхэм гишүүд ээ

 


Монгол Улсын Их Хурлын тухай хуулийн 17 дугаар зүйлийн 1 дэх хэсэг, Улсын Их Хурлын чуулганы хуралдааны дэгийн 6.7-д заасны дагуу  Засгийн газрын зарим гишүүнийг огцруулах тухай асуудлыг Аюулгүй байдал, гадаад бодлогын байнгын хороо 2005 оны 2 дугаар сарын 18-ны өдрийн хуралдаанаараа хэлэлцлээ.

 

Засгийн газрын гишүүн, Батлан хамгаалахын сайд Бадарчийн Эрдэнэбатыг огцруулах тухай Монгол Улсын Ерөнхий сайд Ц.Элбэгдоржийн саналыг тус Байнгын хорооны хуралдаанд оролцсон гишүүдийн дийлэнхи  олонхи дэмжиж, Улсын Их Хурлын нэгдсэн хуралдаанд оруулан хэлэлцүүлэх нь зүйтэй гэж үзлээ.

 


Улсын Их Хурлын эрхэм гишүүд ээ,
 


Засгийн газрын гишүүн, Батлан хамгаалахын сайд Бадарчийн Эрдэнэбатыг огцруулах тухай асуудлыг хэлэлцэн шийдвэрлэж өгөхийг Та бүхнээс хүсье. Анхаарал тавьсанд баярлалаа.

 

Д.Лүндээжанцан: За Арвин гишүүнд баярлалаа. Байнгын хорооны дүгнэлттэй холбогдуулан асуух асуулттай гишүүд нэрээ өгнө үү. Энхсайхан гишүүнээр тасаллаа. Энхсайхан гишүүн асуултаа асууя. 


М.Энхсайхан: Болж байгаа үйл явдал ингээд харагдаж байна л даа. Би хэнээс асуухаа мэдэхгүй байна, ямар ч байсан Ерөнхий сайдтай бараг энэ зэрэгцэхүйц Шадар сайдыг бий болгож аливаа асуудлыг шийдэхдээ энэ чинь зөвшилцлийн Засгийн газар, тийм учраас Шадар сайд нь бас Ерөнхий сайдаас дутахгүй хэмжээнд асуудал шийдвэрлэж байхаар ийм юм бид урьд нь ярьж тохирч, баталж байсан. Тийм учраас өнөөдрийн энэ болж байгаа үйл явдлын талаар, Ерөнхий сайдын оруулж ирж байгаа асуудлын талаар Шадар сайд Улаан 100.0 хувь ижилхэн бодолтой байгаа юу гэдэг асуудлыг би хорооноос асуух ёстой юу, сайдаас асуух ёстой юу сайн хэлж мэдэхгүй байна. Ямар ч байсан хариулт авмаар байна. 


Д.Лүндээжанцан: За энэ чинь одоо байнгын хорооны дүгнэлттэй холбогдуулсан асуулт байгаа юм. Улаан сайд хариулах уу. 


Ч.Улаан: Тэгэхээр энэ асуудлыг Ерөнхий сайд өөрийнхөө бүрэн эрхийн дагуу УИХ-д оруулж хэлэлцүүлж байгаа. Ийм санал оруулна гэдгээ Засгийн газрын гишүүддээ танилцуулсан. Бид санал нэг байгаа Засгийн газар. 


Д.Лүндээжанцан: За одоо байнгын хорооны дүгнэлттэй холбогдуулан асуух асуулт дууслаа. Одоо хэлэлцэж байгаа асуудалтай холбогдуулан санал хэлэх УИХ-ын гишүүд нэрээ ирүүлнэ үү. За Нямдорж, Баярцогт, Гончигдорж, Бат-Yүл, Гүндалай, Саираан гэсэн гишүүдээр санал хэлэх гишүүдийг тасаллаа. Бат-Yүл гишүүн саналаа хэлье. 


Э.Бат-Yүл: Тэгэхээр сая Ерөнхий сайдаас Засгийн газрын хоёр гишүүний асуудлыг Yндсэн хууль болон Засгийн газрын хууль, УИХ-ын хуульд нийцүүлэн УИХ-ын хуралдаанд оруулж ирж байгаа үйл явцыг ажиглаж байхад УИХ-ын зүгээс анхаармаар хэд хэдэн асуудал байгаа юм. Онцгой анхаармаар хэд хэдэн асуудал байгаа юм. 


Би зориуд хэлье, та бүхэн мэдэж байгаа Монгол Улсын Yндсэн хуулиар Ерөнхий сайд нь Засгийн газрын үйл ажиллагааны төлөө УИХ-ын өмнө бүрэн биечлэн хариуцдаг. Тэгээд энэ бүрэн биечлэн хариуцах байдлыг бид Засгийн газрын хуулиар танхимын зарчмаар ажиллана гэж УИХ-аас Засгийн газрын хуулийг баталсан. Өөрөөр хэлбэл Засгийн газар маань бол УИХ-ын байгууллага. Тэгээд Засгийн газрын Ерөнхий сайд нь энэ УИХ-ын байгууллагынхаа хувьд түүний өмнө танхимын зарчмаар ажиллана гэдэг УИХ-аас баталж өгсөн хуулийн дагуу асуудлыг оруулж ирэх явцад бол маш их бэрхшээлүүд учирч байгаа нь бидэнд харагдлаа. Зарим нэг процедурын шинжтэй зүйлүүд хаягдсан байна асуудлыг шийдвэрлэхэд. Одоо цаашдаа ийм эвгүй, хачин байдал үүсэх гэж байна бичиг өгөөгүй бол асуудал шийдэгдэхгүй, бичиг аваагүй бол асуудал шийдэгдэхгүй, нөгөө хүн нь оруулж ирээгүй бол хүн нь байхгүй гээд асуудал шийдэгдэхгүй. Энэ бол үнэндээ зүгээр л ёстой нэг юу гэмээр юм дээ. Энийг бол УИХ-ын гишүүд нэгдүгээрт онцгой анхаарч энэ асуудал дээр бол процедурын тодруулж өгсөн ийм зүйлийг хуулиудад хийж өгөх нь зүйтэй юм байна гэж ингэж хувьдаа ойлгож байна.


Хоёрдугаарт, би нэг зүйлийг сонсоод их гайхсан. Засгийн газрын хаалттай хуралдаан болсон гэж байгаа, Засгийн газрын хаалттай хуралдаан гэдэг бол зүгээр нэг нэр томъёоны асуудал биш. Энэ бол Засгийн газрын шийдвэр ямар хэмжээнд мэдээлэгдэх, шийдвэр ямар хэмжээнд ашиглагдах вэ гэдэг асуудал цаана нь явж байгаа байхгүй юу. Гэтэл Засгийн газрын хаалттай хуралдааныг нэг сайд нь сугавчилж гүйж очоод шүүх дээр барьж очоод шүүхийн асуудал болгож хувиргаж байгаа юм. Бид нэг зүйлийг мэдэж байгаа, заримдаа Засгийн газар бол олон улсын шинжтэй ч юмуу, дотоодын нилээн шинжтэй зарим нэг асуудлыг яах аргагүй хаалттай хуралдаанаар хэлэлцдэг. Yгүй энэ чинь тэр хуралдааны протоколыг, тэр хуралдааны асуудлыг сайд нар барьж гүйгээд байвал энэ чинь юу болох вэ. 


Бид өнөөдөр нэн ялангуяа олон улсын хэмжээний янз бүрийн арга хэмжээнд орж байгаа үед бид Засгийн газрын хуралдааны үеэр нарийн нарийн асуудал тэр тусмаа үндэсний эрх ашиг, аюулгүй байдалтай холбогдолтой асуудлыг хэлэлцэж ярьж л байгаа. Тэгээд би бүр гайхаж байсан Засгийн газрын хаалттай хуралдааныг баримт бичгийг сайд нь сугавчилаад явж байна гэдгийг би ерөөсөө огт ойлгоогүй байхгүй юу. Энэ чинь ямар нэгэн юм болвол яах вэ. Зөвхөн энэ асуудлаар биш. Цаашдаа ийм жишиг тогтвол яах вэ. Энийг УИХ бол онцгой анхаарч бодох ёстой байхгүй юу. Засгийн газрын хаалттай хуралдаан гэдэг бол зүгээр нэг оноосон нэр биш. Энэ бол цаана утга учиртай үндэсний эрх ашиг, аюулгүй байдалтай холбогдолтойгоор хуулинд томъёолсон асуудал гэж ингэж ойлгоод байгаа байхгүй юу. 


Гуравдугаарт нь үнэхээр УИХ дараагийн энэ чөлөөлөгдсөн хоёр сайдын орны асуудлыг хэлэлцэх байхаа. Бид одоо харлаа ёс зүй, ёс суртахуун, зарчим, хууль ёсыг эрх мэдэл, албан тушаал, хувийн сонирхол болохоор уландаа гишгэдэг Батлан хамгаалахын сайдтай байжээ. Батлан хамгаалахын сайд бол ийм байдлаар томилогдсон явдал бол УИХ-ын хариуцлагагүй асуудлаа. Бод л доо та нар бүхэл бүтэн Батлан хамгаалахын сайд. Хуулийн тухай ойлголт алга, ёс суртахууны тухай ойлголт алга, ямар ч ийм ойлголтгүй хүнд бид нар Зэвсэгт хүчнээ хариуцуулчихсан байж байгаа байхгүй юу. Нэн ялангуяа өнөөдөр улс төрийн амбицтай, албан тушаал янз бүрийн юмнаас болж юу ч хийж мэдэхээр байдалтай ийм болсон байгаа үед зэвсэгт хүчнийг ийм хариуцлагагүйгээр шийдсэн явдал бол үнэхээр УИХ-ын яах аргагүй бодууштай асуудал гэж би хувьдаа ойлгоод байгаа. Тийм учраас дараагийн сайд нарыг томилох асуудлыг бол нэн ялангуяа Батлан хамгаалах яамны сайдыг томилох асуудлыг бол УИХ маш сайтар хэлэлцэх ёстой. Ер нь албан тушаал гэдэг чинь хэн нэгэнд өгч байгаа шагнал биш, хэн нэгэн фракцид өгч байгаа шагнал биш. Энэ бол ажлын компотентностын асуудал шүү дээ. 


Л.Гүндалай: 2 минут сунгасан шүү дээ. 


Д.Лүндээжанцан: За Гүндалай гишүүн үгээ хэлье. Журмаараа л явъя. 


Л.Гүндалай: За баярлалаа. Байнгын хорооны дүгнэлттэй холбогдуулж саналаа хэлэхэд ийм байна л даа, энэ асуудлыг нилээд тийм хүч хэрэглээд бид нар шийдэж байх шиг ингэж харагдаж байна. Ер нь асуудлыг жаахан нухацтай, цаашид ер нь бодож олон талаас нь хүлээж шийдсэн бол болох байсан болов уу гэдэгтээ бол гишүүд санал нийлж байгаа байх. Ялангуяа Ерөнхийлөгчийн асуудлаар ингэж ярьж байгааг бол би дахин дахин хэлмээр байна буруу байна. Бид шүүх, эрх мэдэл рүүгээ халдаж, шүүхээс ч гэсэн наашаа ирдэг бичиг буруу, бид ч гэсэн шүүгчид буруу байна, тэр байна гэж ярьдаг энэ бас аль алийгаа мэдэхгүй хийж байгаа хэрэг гэж би бодож байна. Манай хууль маш их цоорхойтой байдаг. Yнэхээр бид нарт бол яг тэр хууль маань бүрэн төгөлдөр юм шүү гээд бодоод аваад үзэх ийм хууль бол цөөхөн шүү, ихэнх хууль маань ямар нэгэн зайтай л байдаг. Бид хуулиудыг болохоор Монголынхоо хөрсөн дээр тохируулж байна гээд өөрсдөө энд тэндээс баахан юм хуулж авчраад хийчихдэг. Түүнээс болж дандаа хуулиудын хооронд зөрөө гардаг, ойлголцдоггүй. Тэгээд тэрийгээ өөрсдөө яадаг вэ гэхээр өөрсдийнхөө таалалд нийцүүлж тайлбарладаг. Хэрвээ энэ хувилбар нь манайд ашигтай гэж бодох юм бол алин ч гэсэн тэр хувилбараараа явдаг. Энэ ашиггүй юм байна гэвэл хаячихдаг. Ингэж ч ирсэн, өнөөдөр ч гэсэн энэ нь адилхан давтагдаж байна. Яг бүрэн шийдсэн ийм зүйл бол ерөөсөө байдаггүй. Ийм л байгаа юм л даа, энийгээ бид нар өөрсдөө ойлгож байгаа байх, тэгсэн мөртлөө ойлгосон ч гэсэн ойлгоогүй царай гаргаад өөрсдийнхөөрөө тайлбарлаад явчихдаг. Жишээлбэл одоо энэ бүлэг байгуулах асуудал дээр УИХ-д суудалтай нам гэдгийг ингэж хэлнэ гээд Дээд шүүхийн тайлбар гарчихаад байхад бүлэг байгуулахгүй гээд өөрөөрөө тайлбарлаад явж байдаг ийм л жишиг бид нарт тогтсон. Ер нь тэр энэ гээд хүссэнээрээ хийдэг ийм жишиг манай Их Хуралд тогтсон. Энд бөгсөө хавтайтал суусан нөхдүүд бол ерөөсөө мэдэж чадаж байгаа юм алга. Энэ Их Хурал бол ялзарсан, нилээд оюуны хомсдол, хоцрогдол орчихсон ийм Их Хурал байгаад байгаа. 


Дээр нь нэмээд Засгийн газар маань бас янз бүрийн гишүүдээр дүүрэн юм шиг Бат-Yүл ярьж байна. Би Бат-Yүлийг их буруу ярьж байна гэж үзэж байна. Албан тушаал гээд л ярьж байна Бат-Yүл өөрөө Их Хурлын дарга болъё гээд яриад явж байсан нөхөр, би Их Хурлын дарга болно гээд, үнэн, бүлэг дээр тэгээд л ярьж байсан. Манай бүлгийнхэн бүгдээрээ мэдэж байгаа. Бат-Yүл бол энэ жинхэнэ солигдмол үүл байхгүй юу. Та нар мэдэж байгаа өнөөдөр нэг юм ярина, дараа нь өөр юм ярьж явдаг, яг үнэндээ бол бөөн хорны эзэн бүх юмыг ард нь найруулаад тэрэндээ өөрөө хордоод явж байдаг нөхөр байхгүй юу. Тэр нэрэндээ таарчихсан, мэддэг бүгдээрээ солигдмол үүл гээд яриад явж байдаг, би үнэнийг л хэлж байна. Би мэдэж байна. Тийм учраас зүгээр тэр хэн нэг нь Эрдэнэбатыг албан тушаалд дуртай гэж яриад байх юм байхгүй өөрийгөө бодох хэрэгтэй. Өөрөө Их Хурлын дарга болно гээд 2 сарын өмнө саяхан ярьж байсан. Би тэгэхдээ энэ хүнийг үнэнийн хэлж байгаа шүү, тийм л байна жинхэнэ үнэн нь бол. 


Нөгөө талаар Ерөнхийлөгчийг арай хэтэрхий их одоо зугатааж байгаа юм шиг, алга болсон юм шиг ярьж байна. Энийг бол би Хувьсгалт намын бууны нохойнууд ярьж байна гэж бодож байгаа, Ху намын бууны нохойнууд л өнгөрсөн 4 жилд Хувьсгалт нам Ерөнхийлөгч рүү дайраад байсан, Ерөнхийлөгч бол шүүмжилдэг байсан, сөрөг хүчний байр суурин дээрээс үг хэлдэг байсан, ажлынх нь алдааг олж хэлдэг байсан. Тэрний төлөө өнгөрсөн 4 жил Ерөнхийлөгч рүү дайрч байсан. Тэрний үргэлжлэл одоо энэ Баярцогтын гараар дамжиж явж байгаа. Би бол энийг Ардчилсан намын гишүүн ч юмуу, Ардчилсан намын үзэл бодол ч юмуу хэн нэгний хатгаас гэж бодохгүй байна. Энэ бол МАХН-ын үг хэл энэ Баярцогтоор дамжиж гарч байна гэж үзэж байна. Яагаад гэвэл ингэж хийлгүүлэх учир шалтгаан бол МАХН-д байгаа юм. Энэ бүх хорны ард, энэ бүх муухай юмнуудын ард бүгдэд нь МАХН байж байгаа, хамгийн том бүлэг. Зүгээр нэг сайхан худлаа инээгээд сууж байгаа юм шиг боловч хүний гараар могой бариулаад, энэ бүх хорыг бүгдийн найруулаад ёстой энэ ууж идэх, тэр албан тушаал, тэр муухай механици, тэр тархи угаалт энэ болгоныг цаана нь найруулаад сууж байгаа жинхэнэ эзэд нь бол энд байж байна, одоо араас арзагнаад зарим нэг тагнуулууд, янз бүрийн газрын хүмүүс нь үг хэлээд ороод ирнэ би мэдэж байна, тэр хүмүүс юу хэлэх нь ойлгомжтой. Тэгэхдээ ахиад надад үг хэлэх боломж олохгүй учраас би бол шууд хэлж байгаа юм шүү, би бол мэдэж байна гадны нөхдүүд ч энэ дотор сууж байгаа, ер нь бол бараг энэ дотор монгол хүн хэр зэрэг их байна гэдгийг ч бодох хэрэгтэй цаг болсон шүү ер нь. Манай монголын улс төр, энэ шийдвэр гаргаж байгаа асуудал маань хэний гар хөлөөр яваад байгаа юм бол доо...


Д.Лүндээжанцан: За Саираан гишүүн. 


К.Саираан: Би энэ хоёр сайдын асуудлыг УИХ-аар тулгаж шийдвэрлэж байна гэж ярьж байгаатай санал нийлэхгүй байна. Бид нар харин ч их цаг алдсан, алгуурласан. УИХ-ын удирдлагын зүгээс, бүтцийн удирдлагын зүгээс энэ асуудал нилээн хүлээцтэй хандах гэдэг тайлбараар цаг алдсан гэж үзэж байгаа юм. Дэлхийн жишигт байгаа угаасаа Ерөнхий сайд нь би хамтран ажиллаж чадахгүй гээд дуугарсан бол тэр кабинетийн гишүүн өөрөө сайн дураараа хамгийн түрүүнд өргөдөл өгөх ёстой, бүх оронд ийм байгаа. ... Ардчилсан системтэй орнуудад ч ийм байгаа. Энийг одоо улс төрийн албан тушаалтны хувьд асуудал хэлэлцэж байгаа, асуудлын хэлэлцэж байгаа сайд нар хамгийн түрүүнд өөрсдөө ухамсарлах ёстой байна. Харин ч бид нар их удаан хүлээцтэй, тал бүрээс нь аврах гээд оролдсон байдлыг тайван байдлаар зохицуулах гээд би тэгэж ойлгож байгаа. Тийм учраас энэ асуудалд цаашдаа хүлээх шаардлага байхгүй, хуулийн дагуу бүх зүйл явагдсан гэж үзэж байгаа. Зөвшилцөх асуудлын талаар тодорхой алхам хийгдсэн байна, хариугийн авсан байна, санал солилцсон байна, хуулинд заасан хугацаа нь өнгөрсөн байна. Харин өчигдөр, уржигдар энэ асуудлыг бид нар хэлэлцэх байсан ингэж цаг алдахгүйгээр. Тийм учраас энэ хоёр байнгын хорооны хурлын шийдвэрийг дэмжиж байна. 


Д.Лүндээжанцан: За Нямдорж гишүүн. 


Ц.Нямдорж: Баярлалаа. Гүндалай гишүүн үг авсан тохиолдолд араас нь үг авахгүй бол ерөөсөө болохгүй юм байна. Би хувьдаа тийм бичигдээгүй юм өөр дээрээ тогтож байна. 


Ер нь бол энэ төр алийгаа алдаж дуусч байна. Сая энэ бичиг сачигийн асуудал ямар төвөгтэй байдалтай байгааг Баярцогт сайд хэллээ, Ерөнхий сайд өөрөө хэллээ. Энэ анхны тохиолдол биш шүү дээ. 1999 онд 12 дугаар сард Yндсэн хуулинд өөрчлөлт оруулаад тэр санаачилсан төслийг өргөн мэдүүлэхэд бас бичиг хэргээ хаачихаад Говь-Алтай руу нисээд явчихсан. 2004 онд сонгуулийн дараа бас улс төрийн нөхцөл байдал нилээн хурцадмал байхад бичиг өгөх гэхэд бас хаачихаад алга болчихсон. Миний мэдэхийн энэ лав 3 дахь тохиолдол. Энэ Багабанди ч юмуу, Нямдорж ч юмуу энэ улс бол мөнх биш. Энэ Монголын төр мөнх. Энэ мөнх төрд ийм муухай жишиг үлдээж болохгүй. Тэр тусмаа Yндэсний аюулгүй байдлын зөвлөлийн гишүүд ингэж бие биентэйгээ хөөцөлдөж явдаг нэг нь үүдээ хаачихдаг, нэг нь гадна талд нь очоод зогсчихдог энэ ёс ер нь юу болж байна. Хэд хэдэн удаа давтагдаж байгаа энэ асуудал сүүлийн үед, хүлээж авдаггүй. Хичнээн хүний хувьд муу байлаа ч гэсэн монгол төрийн хэрэг явагдаж байна гэж бодоод хүлээж аваад дургүй ч байсан асуудлаа ярьж болно доо. Дайн байлдаан, байгалийн гамшиг, элдэв юм болох юм бол ийм юм болвол яах юм. Нэгдүгээрт энэ асуудал. Энэ асуудал арай хэтэрч байгаа. 


Хоёрдугаарт энэ Засгийн газрын сайд нарыг огцруулах асуудал тавихаар шүүхдэд ийм юм болж байгаа, шүүхдэлцдэг. Ичиж үхмээр. Ардчилсан намын асуудал ярихаар л шүүхдэж байдаг, шүүх нь хүлээгээд авч л байдаг харъяаллын бус юмыг. Засгийн газрын гишүүдийг огцруулах саналыг Ерөнхий сайд зүгээр санал гаргасных нь төлөө аваачаад шүүхэд өгч л байдаг. Тэгээд өөрсдөө хамтарч ажиллахгүй гэчихээд тэгсэн мөртлөө өргөдлөө өгдөггүй шүүхдээд байдаг. Одоо ямар жишиг тогтох гэж байна вэ гэхээр ерөөсөө сайдыг огцруулах аргагүй болж байна, аваачаад л асуудал тавихаар шүүхдээд хаядаг, түдгэлзүүлэхээд хаядаг. Ийм л юм болж байна. 


Мэдрэлийн өвчтэй хүн яахав тэгээд солиороод сууж байг, та бүхэн энийг битгий сонсоорой. Наадах чинь хавар болоод синдром нь хөдлөөд Шар хад руу явах гээд тэсч ядаад байгаа юм. /УИХ-ын гишүүн Л.Гүндалай микрофонгүйгээр хашгичиж ярьж байлаа/


Тэр тусмаа Батлан хамгаалахын сайдын асуудал. Энэ аягүй сонин юм яригдаж байгаа байхгүй юу өнөөдөр. Батлан хамгаалахын сайд, Хууль зүй, дотоод хэргийн сайд хоёр буюу хүчний сайдын огцруулах асуудал тавьсан тохиолдолд УИХ нэн хурдан авч шийдвэрлэх ёстой асуудал. Тэр тусмаа өнөөдрийн би болсон ситуацийг авч үзье. Батлан хамгаалахын сайд нь огцрохгүй гээд зууралдчихсан, Ерөнхийлөгч нь огцруулахыг зөвшөөрөхгүй гээд хэлчихсэн тэр Ерөнхийлөгч нь Зэвсэгт хүчний ерөнхий командлагч байдаг. Ийм хачин нөхцөл бий болсон байхад энэ асуудлыг хурдан хэлэлцүүлэлгүй бараг хагас сар, сар боллоо шүү дээ. Ингэж болохгүй, жишээ нь намайг огцруулах асуудал Ерөнхий сайд тавьдаг юм бол би үг дуугүй асуудлыг хүлээж аваад алга болно. Ингэж байх ёстой. Энэ хүчний байгууллагуудыг удирдаж байгаа сайд нарын асуудлыг УИХ цаашдаа авч хэлэлцэх өөр онцгой дэглэм тогтоох хэрэгтэй. Бүрэн эрхийн түдгэлзүүлдэг. 


Дараачийн асуудал. Миний дуулснаар сая Баярцогт сайд байнгын хорооны хурал дээр хэлсэн энэ Ерөнхийлөгч гадагшаа явах гэж байна гэнэ, сайн өдөр гэнэ үү. Энэ хүн гадагшаа явах гэж байгаа асуудлыг Их Хурал ч мэдэхгүй байгаа, Засгийн газрын гишүүд ч мэдэхгүй байгаа, Гүндалай мэдэж байж магадгүй. Энэ хүн гадагшаа явахад аюулгүй байдлын хэн хангах юм, хэн дагаж явах гэж байгаа юм, хэний зардлаар явах гэж байгаа юм. УИХ-ын дарга ч тэр, Ерөнхий сайд ч тэр, Ерөнхийлөгч ч тэр гадагшаа явахад УИХ мэддэг, юу хэлэлцэх гэж байгаа нь сонсдог, ирсэн даруйдаа юу хэлэлцснийг сонсдог энэ жишгийг тогтоохгүй бол цаашаа явахгүй нь ээ. Ингэж явж байгаад асуудал болох юм бол юу болох юм, хариуцлагын хэнтэй тооцох юм. Yндэсний аюулгүй байдлын зөвлөл дээр энэ асуудлаа ярьсан юмуу. Ерөнхий сайд, Их Хурлын дарга та бүхэн маргааш Ерөнхийлөгчтэйгээ уулзаж энэ асуудлаа ярих ёстой шүү. Энэ монгол төрийн хариуцлагын асуудал шүү. Энэ ер нь алийгаа алдана алдана гэхэд арай хэтэрч байна, би тэр ёс бус харилцааных нь талаар Гүндалай яагаад ингээд чарлаад байгааг би ойлгож байна. Гүндалай, Эрдэнэбат хоёр сууж байгаад Эх орон-Ардчилал эвслийг тараасан, мэдэгдэл хийгээд. Тэгээд тарааж хаячихаад юу ч үгүй хоосон хоцрох болохоороо бачимдаж үхэх гэж байгааг би ойлгож байгаа. Мэдэхгүй тагнуул хийдгээрээ чи яасан байж магадгүй. Монгол Улсын нууцыг гадагшаа задруулж аваачиж ...


Д.Лүндээжанцан: За Баярцогт гишүүн. 


С.Баярцогт: УИХ-ын гишүүдийн хэлэлцэж байгаа асуудал, байнгын хороодын санал дүгнэлттэй холбогдуулаад хэлэх санал дээр хэд хэдэн зүйлийг хэлмээр байгаа юм. 


Нэгдүгээрт УИХ-ын гишүүд яг улс төрийн анхан шатны мэдлэг үнэхээр муу байна. Улс төрийн хувьд нэг баг болж ажиллахгүй гэж байгаа хүн нам нь мэдэгдэл гаргасан нөхцөлд өөрөө өргөдлөө өгөх ёстой. Яг ийм байдал бол байхгүй болж байна. 

Дээрээс нь ерөөсөө юм болгоныг л эсэргүүцэж болно, тэгвэл нэрд гарна, энэвгээрээ улс төр хийнэ гэсэн ийм сонирхолтой хүмүүс байна. 

Д.Лүндээжанцан: Танхим дотор сайн дурын уран сайхан маягаар ярихгүй шүү. 

С.Баярцогт: Тэгээд энэ байдал маань УИХ-д, Монголын улс төрд голлох үүрэг гүйцэтгэж байгаа хүмүүс нь орж ирчихээд улс төрийн анхан шатны мэдлэг, соёл байхгүй байхад ард түмэн бол энийг ойлгохгүй. Одоо юу гэдэг юм Ерөнхий сайдтайгаа хамтарч нэг баг болж ажиллахгүй гэж нам нь мэдэгдэл гаргачихаад өөрөө огцрохгүй гээд өргөдөл гаргадаг ийм тохиолдол Монголоос өөр хаана ч байхгүй. Энийг бид нар хаана ч тайлбарлаж чадахгүй. Дээрээс нь улс төрд хамгийн цөөхөн жил болж байгаа туршлагагүй, түүх мэдэхгүй хүмүүс бол асуудалд дандаа зөвхөн аль тал нь илүү популист байна тэрийн дэмжиж ирж. Гүндалай гишүүн бол Ардчиллын 15 жилийн түүхийн талаар болон УИХ-ын 5 сонгууль, энэ болж ирсэн түүхийн талаар юу ч мэдэхгүй байна. Ерөнхийлөгчтэй холбоотой энэ асуудал 4 дэх удаагаа давтагдаж байгаа. Ерөнхийлөгч улс эх орны хамгийн чухал асуудлыг хэлэлцэж байхад аппаратаа тэр чигээр нь ажиллуулахгүйгээр өөрөө Yндэсний аюулгүй байдлын зөвлөлийн гишүүдтэйгээ уулзахгүйгээр асуудлыг дандаа хойшлуулж байсан. Тэгээд эргэж иргээд дандаа намайг байхгүй хойгуур шийдсэн, би энийг мэдээгүй, энэтэй би хожуу танилцсан дандаа ийм мэдэгдэл хийж байгаа. Гүндалай бүх л юмыг эсэргүүцэж мэдэгдэл хийдэг, тийм л байвал сонирхолтой. Тийм л бодлого хийж байгаа. Ийм зүйлийг бид нар ойлгож хандах хэрэгтэй. 

Тэгээд эцэст нь юу гэж хэлэх гэж байна гэхээр УИХ-ын гишүүн, улс төрд орж ирсэн хүмүүс бол бүтээлчээр юманд хандах хэрэгтэй. Хамгийн юмыг буталгаж, заавал эсэргүүцэж нурааж байдаг энэнээс өөрөөр юу ч чадахгүй ийм гишүүн байна. Тийм учраас Гүндалайгийн хэлж байгаа үг, хийж байгаа ажил нь монголын төрд нэмэр болж байгаа юм нэг ч байхгүй байгаа. Магадгүй өөрөө алсын зорилготой байж магадгүй нэр хүндээ энэвгээрээ авч явна гэж. Дахиж сонгогдохгүй байх уучлаарай. Улс төр бол хатуу, дүрмээ мэдэхгүй бол явахгүй ийм зүйлээ. Дээрээс нь дахиад хэлэхэд улс төр бол багийн тоглоомоо, Гүндалай бол хэзээ ч багаар тоглож чадахгүй, одоо хэнтэй нийлж бүлэг байгуулж чадах юм, хэнтэй хамтарч ажиллах юм. Бүх юмыг эсэргүүцдэг юм чинь. Баг болж тоглож чадаж байгаа хүмүүст атаархах хэрэггүй, баг бол явж байгаа хүчтэй энэ хүмүүс л улс орныг авч явна. Бусдыгаа доромжилж, эрээ цээргүй хашгирч энэ байдлаараа нэрд гарах бол хэрэггүй. Монголын түүхэнд дандаа ийм хүмүүс байсан юм, Ардын Их Хурал дээр ч байсан, Бага Хуралд ч байсан, 1992-1996 оны парламентад ч байсан, 1996-2000 оны парламентад ч байсан. 2000-2004 оны хооронд хэн байсныг бид нар бүгдээрээ мэднэ. 2004 оны парламентад Гүндалайтай энэ зэрэгцэхээр олон юм ярих хүн орж ирсэн, Гүндалай бол хэн ч биш болж харагдаж байгаа. Тийм учраас ялгарахын тулд хүн болгонтой л эсэргүүцдэг, асуудлыг орж ирэхэд нураадаг ийм л асуудал хийж байгаа. Нэг ч бүтээлч юм санаачилж байгаагүй, Гүндалай тэрийгээ хэлэх хэрэгтэй шүү. Баярлалаа. 

Д.Лүндээжанцан: За Гончигдорж гишүүн. 

Р.Гончигдорж: Баярлалаа. Ерөнхий сайдаас оруулсан, байнгын хорооноос дэмжсэн асуудлуудыг дэмжиж байна. Тэгэхээр зэрэг бид нар өнөөдөр төрийн үйл ажиллагааны талаар асуудлыг энэ асуудалтайгаа хөндөж, энэ асуудлын хүрээнд анализ хийж ярьж байна л даа. 1996-2000 онд бид бас ийм зовлонг туулж явсан. Ерөнхий сайдаар томилуулах гээд нэр дэвшигчийгээ Ерөнхийлөгч дээр оруулж 7 удаа буцаалгаж, Ерөнхий сайдаа томилж чадахгүй хэдэн сараар үргэлжилж ингэж явах зовлонг үзсэн. Тэрийг тэр үед парламентад суудалтай байсан намууд ойлгож Монгол Улсын Yндсэн хуулинд төрийг гацахгүй ажиллах механизмыг Yндсэн хуулийн хүрээнд бий болгох зохих нэмэлт, өөрчлөлтүүдийг оруулсан. Хэрэв тэр өөрчлөлтүүдийг өнөөдөр оруулаагүй байсан бол энэ парламент яаж зүдэрч, яаж зовж, төрийн үйл ажиллагаа яаж гацах нь энэнээс ч хүнд байх байсан. Энийг хэлэхдээ ялангуяа Монгол Улсын Ерөнхий сайдаас Засгийн газрын бүрэлдэхүүнээ томилуулах тухай асуудал, мөн эрх барьж байгаа, барилцаж байгаа улс төрийн хүчнээс Ерөнхий сайдаа томилуулах тухай асуудал энэ болгоныг оруулсан Yндсэн хуулийн өөрчлөлтийн дагуу бид өнөөдөр Засгийн газрын болон УИХ-ын тухай хуулиуддаа ялангуяа ийм чиглэлийн процессийн хуулиуддаа бид нилээн тодорхой нэмэлтүүдийг Yндсэн хуулийн шинэ нэмэлт, өөрчлөлтийн дагуу хийхгүй бол болохгүй гэдгийг бидэнд томоохон сануулсан ийм үйл явдал болж байна. 

Хоёрдугаарт, хүний өөрийн араншин, өөрийн төрх байдлаас төрийн үйл ажиллагаа хамаарахгүй байх механизмыг бид суулгах ёстой. Энд ялангуяа бид нар онцолж хэлэх юм бол бүрэн эрхийн тухай ойлголтыг ойлгодог төрийн сахилгыг бий болгох зайлшгүй шаардлагатай байна. Бүрэн эрх гэдэг бол үүргээс дагаж бий болсон эрхийг үүрэгтэй нь хольсон энэ нийлбэр ойлголт. Гэтэл өнөөдөр энэ бүрэн эрхийн тухай асуудлыг ганцхан эрх мэдэл гэдэг ойлголтоор нь ойлгож, эрх мэдэл гэдгийг өөрийнхөө дур зоргоор байж болох, түүнд аль болохоор хуулийг өөртөө тохируулах гэсэн ийм ойлголтоор явж байгаа нь өнөөдөр Монгол Улсын төрд бол хамгийн бэрхшээлтэй зүйл болж байгаа. Энд өнөөдөр Монголын Улсын Ерөнхийлөгчийн институцээс гэсэн өнөөдөр ямар үүргийг төрийн тэргүүний хувьд хүлээх учир утгатайгаар энэ бүх томилгооны асуудалд зөвшилцлийн субъект болж байгаа гэдгийг үүргийнхээ харилцаанаас ойлгож ингэж хандах бол зайлшгүй шаардлагатай байгаа. Энэ өнөөдөр алдагдаж байна гэж ойлгож байна. Кабинетийн гишүүн болчихоод ямар үүрэг өөрт нь ногдож байна, үүнээс үндэслэж ямар эрх надад бий болж байна вэ гэдгийг үүргээсээ эхэлж ойлгохгүйгээс өнөөдөр манай Засгийн газрын энэ хоёр сайдын өнөөгийн байж байгаа төрх байдал гарч харагдаж байгаа. Тийм учраас үүргийн гэдэг хариуцлага төрийн албан тушаалтнуудын хувьд, тэр тусмаа улс төрийн албан тушаалтны хувьд, тэр тусмаа төрийн өндөр дээд албан тушаалтны хувьд бол өнөөдөр Монголд хуулиар илүү тодорхой гаргаж ирж томъёолохгүй бол түүнийг ойлгодог ойлголтоос зөрж байна гэж. 

Гуравдугаарт нь, өнөөдөр Монгол Улсын Yндсэн хуулийн амин сүнс болсон эрх мэдлийг салган хуваарилах зарчмыг ойлгохгүй үйлдэл өнөөдөр Монголд, Монголын төрд хамгийн их саад болж байна. Шүүх эрх мэдлийг хууль тогтоох эрх мэдлээс тусгаарлаж харилцан хамааралгүй тогтолцоог бий болгосон боловч ер нь үйл явцыг харах юм бол шүүх эрх мэдэл, хууль тогтоох эрх мэдлийн онцгой бүрэн эрх, гүйцэтгэх эрх мэдлийн онцгой бүрэн эрхийг өөрийнхөө шүүх эрх мэдлийн хүрээн дотор багтааж оруулах гэсэн оролдлогыг хууль бус, хуулийг өөрөөр ойлгох тийм замаар хийж байгаа үйл явц хамгийн аюултай үйл явцаа гэж хэлж байгаа. Ингэхдээ би шүүгч нарыг буруутгаж байгаа биш. Ингэхдээ би энийг бол тодорхой үйлдлийг гүйцэтгэж байгаа үйлдлийн субъектуудыг хэлж байгаа. Энэ болгоныг бид нар өнөөдөр бас анхаарахгүй бол болохгүй нь ээ. Ингээд аливаа зүйл бидэнд дандаа сургамж үлдээдэг, тэр сургамжийг яаж мэдэрч чадав, яаж мэдэж чадав, тэндээс яаж гарах арга замыг бий болгов гэдэг нь чухал юм. 

Өнөөдөр бид нар орой үдэш болтол энэ сунжирч явсан, хугацаа алдсан асуудлыг хэлэлцэж байхыг оронд өнөөдөр бид нар ийм зүйлүүдийг УИХ дээр ярьж, ийм эрх зүйн шинэтгэлээ ярьж, ийм төрийн үйл ажиллагааны илүү тогтвортой, илүү нарийвчлагдсан, хүнээс үл хамаарах механизмуудаа бий болгож суусан бол би зарж байгаа цагтаа харамсахгүй байна. Гэтэл өнөөдөр ардчилсан төрд хэтэрхий ойлгомжтой зүйл дээр 10, 20, 30, 40 хоногоороо саатаж байгаад энэнд би цагаа үрж байгаадаа харамсаж байна. Цаашаа ийм юм байлгахгүйн төлөө УИХ төрийн эрх барих дээд байгууллагын хувьд өөрийнхөө үйл ажиллагааг чиглүүлж чаддаг, үүндээ цагаа зарж чаддаг болохын төлөө л би санаа зовж байна. Баярлалаа.

Д.Лүндээжанцан: За хэлэлцэж байгаа асуудалтай холбогдуулан санал хэлэх гишүүд дууслаа. Засгийн газрын зарим гишүүнийг огцруулах тухай асуудлаар санал хураалт явуулна. Санал хураалтыг хүн тус бүрээр явуулна. Ирцэнд 43 гишүүн байна, ийм учраас та бүхэн санал хураалтаа хариуцлагатай, сул карт байвал тэрийг шалгаарай. 

Аюулгүй байдал, гадаад бодлогын байнгын хорооны саналаар Засгийн газрын гишүүн, Батлан хамгаалахын сайд Б.Эрдэнэбатыг огцруулъя гэсэн саналаар санал хураалт явуулъя. 

Бүгд 


43

Зөвшөөрсөн 
42

Татгалзсан 

  1

97.7 хувийн саналаар энэ асуудал шийдэгдэж байна.

Төрийн байгуулалтын байнгын хорооны саналаар Засгийн газрын гишүүн, Мэргэжлийн хяналтын асуудал эрхэлсэн сайд И.Эрдэнэбаатарыг огцруулъя гэсэн саналаар санал хураалт явуулъя. 

 Бүгд 


42

Зөвшөөрсөн 
42

Татгалзсан 

  0

100.0 хувийн саналаар энэ асуудал шийдэгдэж байна.

Одоо Засгийн газрын зарим гишүүнийг огцруулах тухай УИХ-ын тогтоолыг бүхэлд нь батлах санал хураалт явуулъя. 

Бүгд 


43

Зөвшөөрсөн 
39

Татгалзсан 

  4

90.7 хувийн саналаар УИХ-ын тогтоол батлагдлаа. 

Мөн одоо дагаж мөрдөх хугацааг 2 дугаар сарын 18-ны өдрөөс эхлэн дагаж мөрдөх саналын томъёоллоор санал хураалт явуулъя. 

Бүгд 


43

Зөвшөөрсөн 
39

Татгалзсан 

  4

90.7 хувийн саналаар хүчин төгөлдөр болох хугацааг баталлаа.

Ингээд эцсийн найруулгыг танилцуулъя. Монгол Улсын Их Хурлын тогтоол, 2005.2.18-ны өдөр. Дугаар, Улаанбаатар хот. Засгийн газрын зарим гишүүнийг огцруулах тухай. Монгол Улсын Yндсэн хуулийн 25 дугаар зүйлийн 1 дэх хэсгийн 6 дахь заалт, Монгол Улсын Засгийн газрын тухай хуулийн 23 дугаар зүйлийн 1 дэх хэсгийн 1 дэх заалтыг үндэслэн Монгол Улсын Их Хурлаас тогтоох нь: 

1.Бадарчийн Эрдэнэбатыг Монгол Улсын Засгийн газрын гшишүүн, Батлан хамгаалахын сайдын, Ичинхорлоогийн Эрдэнэбаатарыг Монгол Улсын Засгийн газрын гишүүн, Мэргэжлийн хяналтын асуудал эрхэлсэн сайдын үүрэгт ажлаас тус тус огцруулсугай. 

2.Энэ тогтоолыг 2005 оны 2 дугаар сарын 18-ны өдрөөс эхлэн дагаж мөрдсүгэй гэсэн ийм эцсийн найруулга байна. 

Эцсийн найруулга дээр саналтай гишүүн байна уу. Алга байна. Эцсийн найруулгыг сонслоо. 

Ингээд хоёр сайдын хариуцсан бүрэн эрхийг хэрэгжүүлэх асуудлыг Засгийн газрын хуулиар зохицуулна, 21 дүгээр зүйлээр. Ийм учраас ажил хийдэгдэхгүй гэж ингэж үзэж байна. 


За ингээд өнөөдрийн нэгдсэн хуралдаанаар хэлэлцэх асуудал дууссан учир хуралдаан хаасныг мэдэгдье. 

Хуралдаан 22.35 цагт өндөрлөв.

Соронзон хальснаас буулгасан:

ХУРАЛДААНЫ НАРИЙН 

БИЧГИЙН ДАРГА 





С.ЭРДЭНЭЧИМЭГ

